
Idat in verb che resumescha bain 
il mais d’avrigl – il verb SOR-

TIR. Tut vuless sortir, nagin na 
po sortir e tut discurra da pussai-
vlas vias per sortir. Perquai datti 
qua variaziuns da sortidas da l’ul-
tim mais.

La gastronomia ed il turissem 
vulevan sortir uschè svelt sco 

pussaivel dal «lockdown». Els vu-
levan in termin concret dal Cus-
segl federal per puspè avrir las 
 ustarias, ils hotels e las pendicula-
ras. Però il Cussegl federal ha tar-
glina enfin ier. Ed ensasez è quai 
in bun segn per in stadi, sche la 
regenza ha fadia cun gastronomia, 
vacanzas ed ir en sortida. Ina re-
genza ha da lavurar, sapperlot!

La saira dals 7 d’avrigl, ina  
notg da clerglina: Tuts èn sor-

tids ora sin balcun per admirar la 
superglina – il supermoon. E tgi 
ch’è restà anc pli ditg ora sin ter-
rassa ha forsa gist era vis las stri-
vlas illuminadas dad Elon Musk 
che sajetta in satellit suenter  
l’auter en l’univers per stgaffir ina 
rait d’internet en turn l’entir glo-
bus. A la fin duessan 42 000 satel-
lits da Musk decorar noss firma-
ment. Sche quai è propi uschè   
ina super idea stat scrit en las stai-
las.   

ATrun sortan normalmain a 
venderdi sontg blers crettai-

vels per far en processiun la via da 
la crusch enfin si Nossadunna dal-
la Glisch. Quest onn ha il plevon 
– sur Thomasz Piotr Drwal – fatg
persul quella via da la crusch. Bu-
namain sulet! El è vegnì accum-
pagnà dad in purtader da la
crusch e dad in reporter mirve-
glius da la FMR ch’ha fotografà
questa processiun singulara. Per in
proxim onn vegn apparentamain
ponderà dad emetter tut quest cal-
vari solitari anc via live-stream.

In’istorgia tragica da «sortida 
eterna» è capitada quest mais a 

Lon en Val Schons. In ibis nair 

(Waldrapp) – in utschè fitg rar en 
Europa – è vegnì chattà mort sper 
ina pitga electrica. La dumonda è: 
Pertge ha quest ibis nair fatg fer-
mativa, sin ses sgol da return da la 
Toscana al Lai da Constanza, pre-
cis en la vischnanca da Lon? La 
resposta: Avant dus mais aveva 
Lon, sco suletta vischnanca en 
Grischun, ditg gea a l’iniziativa 
per abitaziuns pajablas. L’ibis nair 
ha senza dubi vulì inspectar ina 
tala abitaziun pajabla si Lon – ed 
ha pajà quai cun la vita.     

Dal Tribunal regiunal d’Engia-
dina Bassa/Val Müstair èn 

sortids intgins derschaders. Ed 

ussa mancan candidatas e candi-
dats per quels uffizis. Apparenta-
main n’ha nagin propi svung da 
candidar per il tribunal – cun il 
parsura Orlando Zegg – ch’è vegnì 
tratg tras la buglia pervi dal cas da 
cartel. Tuttas varts sincereschan 
ch’il manco da candidatas e can-
didats n’haja da far insumma na-
gut, u almain fitg pauc, cun las 
 istorgias dad Adam Quadroni, 
Orlando Zegg e cumpagnia bella. 
Lieungas nauschas pretendan pe-
rò l’incuntrari, e che Zegg u Qua-
droni sajan a la fin perfin respon-
sabels er per la crisa da corona. 
Ma sco ditg, quai pretendan mo 
las lieungas las pli nauschas.

Il passlunghist Toni Livers è sortì 
dal sport professiunal. Per la pa-

ja èn el e sia partenaria entrads 
avant in onn en la vita da geniturs. 
La dumonda è tge che dovra dapli 
cundiziun: passlunghist u bab?    

La pli bella «sortida« hai dà sen-
za dubi a Sagogn, il mardi da 

Pasca. En stalla tar Gion e  Gian 
Soliva ha ina nursa parturì 
tschintg bels tschuts. Ina na-
schientscha da «quintellins» è per-
fin tar nursas ina raritad. Il me-
glier giavisch ch’ins po dar sin via 
a quests pitschens cura ch'els sor-
tan sin pastiras sursilvanas: «At-
tenti al lupo!»

Tgeninas èn stadas las lin-
gias grassas e finas dal 
mais passà? Quai sadu-
monda la FMR mintga fin 
dal mais. Tge paisa e tge 
paisa mo in zichel? Nus la-
schain repassar schabetgs, 
dain ina survista casuala e 
commentain quai cun in 
surrir. Mais per mais illu-
strescha il Bregagliot ru-
mantsch Jon Bischoff il 
«Mais da pais» cun in 
«schurnal grafic».

